
Abstract 
 

Integrity is a fundamental element in ensuring that school administration is conducted 

transparently, responsibly, and in accordance with sound governance principles. This study aimed 

to examine the relationship between disciplinary action management practices and integrity among 

primary school administrators in Sabah. A quantitative approach was employed involving 426 

primary school administrators from 12 selected districts in Sabah. Data were collected using a 

questionnaire and analysed using Pearson correlation analysis to determine the direction and 

strength of the relationships between the study variables. The findings revealed a positive and 

significant relationship between management practices and integrity (r = .294, p < .001). Further 

analysis across the dimensions of management practices also indicated significant positive 

relationships for planning (r = .167, p = .001), problem solving (r = .223, p < .001), guidance (r = 

.106, p = .028), and operational supervision (r = .245, p < .001). These findings indicate that better 

management practices are associated with higher levels of integrity among school administrators. 

The study highlights the importance of strengthening systematic management practices as an 

approach to supporting the cultivation of integrity within school administration. 

Abstrak 

 

Keutuhan integriti merupakan elemen penting dalam memastikan pentadbiran sekolah 

dilaksanakan secara telus, bertanggungjawab dan berlandaskan tatakelola yang baik. Kajian ini 

bertujuan mengenal pasti hubungan antara amalan pengurusan tindakan tatatertib dengan keutuhan 

nilai integriti dalam kalangan pentadbir sekolah rendah di Sabah. Kajian menggunakan pendekatan 

kuantitatif dengan melibatkan 426 orang pentadbir sekolah rendah daripada 12 daerah terpilih di 

Sabah. Data dikumpulkan menggunakan instrumen soal selidik dan dianalisis melalui Korelasi 

Pearson bagi menentukan arah serta kekuatan hubungan antara pemboleh ubah kajian. Dapatan 

menunjukkan bahawa amalan pengurusan mempunyai hubungan positif dan signifikan dengan 

keutuhan nilai integriti (r = .294, p < .001). Analisis mengikut dimensi turut menunjukkan 

hubungan positif yang signifikan bagi perancangan (r = .167, p = .001), penyelesaian masalah (r = 

.223, p < .001), bimbingan (r = .106, p = .028) dan menyelia operasi (r = .245, p < .001). Dapatan 

ini menunjukkan bahawa amalan pengurusan yang lebih baik berkait dengan keutuhan integriti 

yang lebih tinggi dalam kalangan pentadbir sekolah. Kajian ini menekankan kepentingan 

pengukuhan amalan pengurusan secara sistematik sebagai salah satu pendekatan untuk 

menyokong pembudayaan integriti dalam pentadbiran sekolah.  

 

Kata kunci: pengurusan tindakan tatatertib, keutuhan integriti, pentadbir sekolah rendah, tadbir 

urus sekolah, perkhidmatan awam 

 

 

 

 

Introduction 

 

Keutuhan integriti merupakan asas penting dalam pembentukan tadbir urus organisasi yang 

bertanggungjawab, telus dan berakauntabiliti. Dalam organisasi sektor awam, integriti tidak 

seharusnya difahami hanya sebagai kepatuhan individu terhadap peraturan, tetapi turut 

merangkumi penghayatan nilai, amalan etika, sistem pengurusan dan budaya organisasi yang 

membentuk pelaksanaan sesuatu tanggungjawab. Penyelidikan menunjukkan bahawa tahap etika 

dan integriti dalam sektor awam turut berkait dengan kompetensi, iklim etika serta persekitaran 

organisasi yang menyokong tingkah laku beretika (Sajari et al., 2023). Perspektif ini selari dengan 

pandangan bahawa integriti organisasi perlu diterjemahkan secara konsisten melalui nilai, sistem, 

prosedur dan tindakan sebenar dalam organisasi (Fuerst et al., 2023; Roy et al., 2024). 

 

Dalam konteks pendidikan, kedudukan pentadbir sekolah sebagai pemimpin organisasi 

menjadikan integriti semakin penting. Pentadbir bertanggungjawab terhadap pengurusan sumber, 

pelaksanaan dasar, pembuatan keputusan dan pembentukan persekitaran kerja sekolah. 

Penyelidikan berkaitan kepimpinan sekolah menunjukkan bahawa keberkesanan sesebuah sekolah 

mempunyai kaitan dengan keupayaan pemimpinnya mengurus tuntutan organisasi, 

membangunkan kapasiti kepimpinan dan mewujudkan keadaan yang menyokong pencapaian 

matlamat pendidikan (Hallinger, 2020; Leithwood et al., 2020; Harris & Jones, 2022). Dalam 

konteks Malaysia, penyelidikan terhadap amalan kepimpinan pengetua turut menunjukkan bahawa 

fungsi kepimpinan dan pengurusan perlu disesuaikan dengan tuntutan organisasi serta persekitaran 

pendidikan setempat (Harris et al., 2017). 

 

Pengurusan yang berkesan tidak terhad kepada penyempurnaan tugas pentadbiran rutin. 

Bush (2020, 2022) meletakkan kepimpinan dan pengurusan pendidikan dalam kerangka yang 

melibatkan struktur, proses organisasi serta peranan pemimpin dalam menggerakkan institusi 

pendidikan. Dalam kajian ini, pemahaman terhadap amalan pengurusan turut berasaskan Teori 

Peranan Pengurusan Mintzberg yang menghuraikan fungsi pengurus melalui peranan 

interpersonal, pengurusan maklumat dan pembuatan keputusan (Mintzberg, 1973, 1980). 

Kerangka ini relevan dengan tanggungjawab pentadbir sekolah yang perlu mengurus maklumat, 

berinteraksi dengan warga organisasi, membuat pertimbangan dan memastikan operasi sekolah 

dilaksanakan secara teratur. 

 

Keupayaan tersebut menjadi semakin penting dalam pengurusan tindakan tatatertib kerana 

pentadbir berhadapan dengan tanggungjawab yang melibatkan pematuhan terhadap peraturan, 

pertimbangan profesional dan keadilan dalam membuat keputusan. Hubungan antara akauntabiliti 

profesional dengan nilai serta pertimbangan pentadbir telah diberikan perhatian dalam kajian 

pengurusan pendidikan (Mintrop, 2012). Dalam konteks sektor awam, sistem integriti, kawalan 

organisasi dan amalan kepimpinan turut dikenal pasti sebagai komponen yang berkaitan dengan 

pengukuhan akauntabiliti (Mohamad Azizal Abd Aziz et al., 2015). Oleh itu, pengurusan tindakan 

tatatertib tidak seharusnya dilihat sebagai proses penguatkuasaan semata-mata, tetapi sebagai 

sebahagian daripada mekanisme tadbir urus yang memerlukan pertimbangan profesional, 

ketelusan dan tanggungjawab pentadbiran. 

 

Amalan pengurusan tindakan tatatertib dalam kajian ini diteliti melalui empat dimensi, 

iaitu perancangan, penyelesaian masalah, bimbingan dan menyelia operasi. Keempat-empat 

dimensi tersebut menggambarkan proses pengurusan yang saling melengkapi. Perancangan 

menyediakan hala tuju tindakan, manakala penyelesaian masalah memerlukan pentadbir menilai 

maklumat dan membuat pertimbangan berdasarkan situasi yang dihadapi. Bimbingan pula 

membantu warga organisasi memahami tanggungjawab dan peraturan, sementara penyeliaan 

operasi memastikan pelaksanaan tugas dipantau secara berterusan. Dimensi-dimensi ini selaras 

dengan pemikiran Mintzberg (1973) mengenai sifat kerja pengurusan yang melibatkan pelbagai 

peranan secara serentak serta pandangan Bush (2022) tentang kepelbagaian fungsi dalam 

kepimpinan dan pengurusan pendidikan. 

 

Keutuhan integriti pula tidak terbentuk melalui satu mekanisme organisasi sahaja. Kajian 

dalam sektor awam menunjukkan bahawa pembudayaan integriti memerlukan sokongan 

kepimpinan, iklim etika, kompetensi, mekanisme pemantauan dan sistem organisasi yang 

berfungsi secara berterusan (Sajari et al., 2023; Wook et al., 2023). Pada peringkat kepimpinan, 

Johari et al. (2022) turut menunjukkan kepentingan kompetensi kepimpinan, integriti dan keadilan 

terhadap keberkesanan pemimpin institusi. Fuerst et al. (2023) pula menjelaskan integriti 

organisasi sebagai konstruk yang merangkumi nilai, budaya, tadbir urus dan tingkah laku, 

manakala Roy et al. (2024) memberikan perhatian kepada peranan budaya etika, kepimpinan dan 

sistem akauntabiliti dalam organisasi. 

 

Walaupun kajian berkaitan integriti sektor awam, iklim etika, sistem akauntabiliti dan 

kepimpinan sekolah telah berkembang, aspek-aspek tersebut lazimnya diteliti secara berasingan. 

Kajian pengurusan pendidikan pula lebih banyak memberikan perhatian kepada keberkesanan 

kepimpinan dan pencapaian organisasi (Hallinger, 2020; Leithwood et al., 2020; Liebowitz & 

Porter, 2019). Namun demikian, penelitian yang secara khusus menguji hubungan antara amalan 

pengurusan tindakan tatatertib dengan keutuhan nilai integriti pentadbir sekolah masih terhad. 

Jurang ini penting dalam konteks sekolah rendah di Sabah kerana pentadbir bertanggungjawab 

memastikan pengurusan sekolah, tatakelakuan warga organisasi dan pematuhan terhadap 

peraturan perkhidmatan awam dilaksanakan secara berintegriti. 

 

Sehubungan itu, kajian ini bertujuan mengenal pasti hubungan antara amalan pengurusan 

tindakan tatatertib dengan keutuhan nilai integriti dalam kalangan pentadbir sekolah rendah di 

Sabah. Penelitian turut dilakukan terhadap empat dimensi amalan pengurusan, iaitu perancangan, 

penyelesaian masalah, bimbingan dan menyelia operasi. Sumbangan baharu artikel ini ialah 

penyediaan bukti empirikal tentang hubungan amalan pengurusan secara keseluruhan dan 

mengikut dimensi dengan keutuhan nilai integriti dalam konteks pentadbiran sekolah rendah. 

Kajian ini turut memperluas penggunaan Teori Peranan Pengurusan Mintzberg dalam menjelaskan 

perkaitan antara pelaksanaan fungsi pengurusan dengan integriti pentadbir sekolah. 

 

Skop Kajian 

 

Kajian ini memfokuskan hubungan antara amalan pengurusan tindakan tatatertib dengan keutuhan 

nilai integriti dalam kalangan pentadbir sekolah rendah di Sabah. Amalan pengurusan tindakan 

tatatertib diteliti berdasarkan empat dimensi, iaitu perancangan, penyelesaian masalah, bimbingan 

dan menyelia operasi. Penelitian terhadap setiap dimensi membolehkan pola hubungannya dengan 

keutuhan nilai integriti dikenal pasti secara lebih khusus, di samping menilai hubungan antara 

kedua-dua konstruk secara keseluruhan. 

 

Kajian melibatkan pentadbir sekolah rendah kerajaan yang berkhidmat di 12 daerah terpilih 

di Sabah. Kumpulan sasaran terdiri daripada Guru Besar dan Penolong Kanan yang terlibat dalam 

pengurusan dan pentadbiran sekolah. Pemilihan kumpulan ini selaras dengan konteks kajian 

kerana mereka bertanggungjawab terhadap pelaksanaan dasar, pengurusan warga sekolah, 

pematuhan terhadap peraturan perkhidmatan awam serta pengendalian perkara yang berkaitan 

dengan tatakelakuan dan tatatertib. 

 

Pemilihan lokasi kajian dilakukan secara bertujuan berdasarkan rekod kes salah laku dan 

tindakan tatatertib bagi tempoh 2016 hingga 2025. Pemilihan tersebut membolehkan kajian 

dilaksanakan dalam konteks yang relevan dengan isu pengurusan tindakan tatatertib yang menjadi 

fokus penyelidikan. Artikel ini secara khusus memilih dua konstruk, iaitu amalan pengurusan 

tindakan tatatertib dan keutuhan nilai integriti, kerana hubungan langsung antara kedua-duanya 

merupakan fokus satu objektif dan satu hipotesis kajian yang tersendiri. Pembatasan ini 

membolehkan hubungan amalan pengurusan secara keseluruhan dan empat dimensinya dengan 

keutuhan nilai integriti dihuraikan secara lebih terfokus dan mendalam. Pemboleh ubah 

pengetahuan dan pelaksanaan tindakan tatatertib yang terdapat dalam kajian asal tidak 

dibincangkan kerana kedua-duanya diuji melalui objektif dan hipotesis yang berasingan. 

 

Metodologi Kajian 

 

Kajian ini menggunakan pendekatan kuantitatif dengan reka bentuk tinjauan keratan rentas bagi 

meneliti hubungan antara amalan pengurusan tindakan tatatertib dengan keutuhan nilai integriti 

dalam kalangan pentadbir sekolah rendah. Data dikumpulkan dalam satu tempoh masa dan 

dianalisis untuk menentukan arah serta kekuatan hubungan antara pemboleh ubah kajian. Oleh 

sebab reka bentuk keratan rentas tidak menentukan turutan masa antara pemboleh ubah, dapatan 

kajian tidak membolehkan inferens sebab-akibat dibuat. 

 

Populasi sasaran terdiri daripada 2,644 orang pentadbir yang berkhidmat di 661 buah 

sekolah rendah kerajaan dalam 12 daerah terpilih di Sabah. Pentadbir yang terlibat terdiri daripada 

Guru Besar dan Penolong Kanan yang mempunyai tanggungjawab langsung terhadap pengurusan, 

pentadbiran dan pematuhan peraturan perkhidmatan awam di sekolah. Saiz minimum yang 

diperlukan berdasarkan Jadual Penentuan Saiz Sampel Krejcie dan Morgan (1970) ialah 335 orang, 

manakala analisis dalam artikel ini melibatkan 426 orang responden. Pemilihan sampel 

dilaksanakan melalui tiga peringkat. Pada peringkat pertama, 12 daerah dipilih secara bertujuan 

berdasarkan rekod kes salah laku dan tindakan tatatertib tertinggi bagi tempoh 2016 hingga 2025. 

Pada peringkat kedua, setiap Pejabat Pendidikan Daerah dijadikan sebagai satu kelompok 

persampelan dan sampel diagihkan secara berkadar mengikut jumlah populasi pentadbir di setiap 

daerah. Pada peringkat ketiga, responden dipilih menggunakan persampelan rawak mudah dalam 

setiap kelompok bagi memberikan peluang yang sama kepada pentadbir dalam populasi untuk 

dipilih. 

 

Data dikumpulkan menggunakan instrumen soal selidik yang diadaptasi dan diubah suai 

daripada beberapa instrumen terdahulu. Instrumen amalan pengurusan diadaptasi daripada 

Managerial Practices Survey yang dibangunkan oleh Yukl, Wall dan Lepsinger (1990) serta 

instrumen yang digunakan oleh Laimah Sungap (2014). Kandungan item turut diselaraskan dengan 

dokumen rasmi pengurusan tindakan tatatertib Kementerian Pendidikan Malaysia bagi 

memastikan kesesuaiannya dengan konteks pentadbiran sekolah dan perkhidmatan awam. 

Instrumen keutuhan nilai integriti pula diadaptasi dan diubah suai daripada Inventori Nilai Integriti 

(InNI) yang dibangunkan oleh Amini Amir Abdullah et al. (2005). Konstruk ini merangkumi tiga 

dimensi, iaitu amanah, bersih dan bijaksana. Proses adaptasi melibatkan penyesuaian kandungan, 

istilah dan penyataan item agar selaras dengan objektif kajian serta konteks pentadbir sekolah 

rendah di Sabah. 

 

Kesahan kandungan instrumen dinilai oleh empat orang panel pakar berdasarkan 

kesesuaian konstruk, kejelasan bahasa, penggunaan istilah dan struktur ayat. Beberapa 

penambahbaikan dilakukan berdasarkan maklum balas panel sebelum kajian rintis dilaksanakan. 

Kajian rintis melibatkan 104 orang pentadbir daripada 56 buah sekolah rendah yang tidak terlibat 

dalam kajian sebenar. Pengujian kebolehpercayaan menunjukkan bahawa instrumen amalan 

pengurusan memperoleh nilai Alpha Cronbach keseluruhan sebanyak α = .957, manakala 

instrumen keutuhan nilai integriti memperoleh α = .909. Nilai kebolehpercayaan bagi dimensi 

amanah ialah α = .873, bersih α = .718 dan bijaksana α = .852. Nilai tersebut menunjukkan bahawa 

instrumen mempunyai tahap ketekalan dalaman yang memuaskan dan sesuai digunakan dalam 

kajian sebenar. 

 

Data dianalisis menggunakan Korelasi Pearson bagi menentukan hubungan antara amalan 

pengurusan tindakan tatatertib dengan keutuhan nilai integriti. Analisis turut dilakukan terhadap 

dimensi perancangan, penyelesaian masalah, bimbingan dan menyelia operasi bagi mengenal pasti 

arah serta kekuatan hubungannya dengan keutuhan nilai integriti. Aras kesignifikanan statistik 

ditetapkan pada p < .05. 

Dapatan Kajian 

 

Analisis Korelasi Pearson dijalankan bagi menentukan arah, kekuatan dan kesignifikanan 

hubungan antara amalan pengurusan tindakan tatatertib dengan keutuhan nilai integriti dalam 

kalangan pentadbir sekolah rendah. Analisis dilakukan pada dua peringkat, iaitu hubungan antara 

konstruk amalan pengurusan secara keseluruhan dengan keutuhan nilai integriti serta hubungan 

antara setiap dimensi amalan pengurusan dengan keutuhan nilai integriti. Empat dimensi yang 

dianalisis ialah perancangan, penyelesaian masalah, bimbingan dan menyelia operasi. Pendekatan 

ini membolehkan pola hubungan keseluruhan dikenal pasti, di samping memberikan gambaran 

yang lebih terperinci tentang dimensi amalan pengurusan yang mempunyai perkaitan lebih kuat 

atau lebih lemah dengan keutuhan nilai integriti. Keputusan analisis ditunjukkan dalam Jadual 1. 

 

Jadual 1 

Hubungan Amalan Pengurusan Tindakan Tatatertib dengan Keutuhan Nilai Integriti 

 

Pemboleh ubah / Dimensi r p Keputusan 

Amalan Pengurusan .294 < .001 Signifikan 

Perancangan .167 .001 Signifikan 

Penyelesaian Masalah .223 < .001 Signifikan 

Bimbingan .106 .028 Signifikan 

Menyelia Operasi .245 < .001 Signifikan 

 

Nota. N = 426; aras signifikan p < .05. 

 

Berdasarkan Jadual 1, amalan pengurusan tindakan tatatertib secara keseluruhan 

menunjukkan hubungan positif dan signifikan dengan keutuhan nilai integriti (r = .294, p < .001). 

Dapatan ini menunjukkan bahawa skor amalan pengurusan yang lebih tinggi mempunyai perkaitan 

dengan skor keutuhan nilai integriti yang lebih tinggi dalam kalangan pentadbir sekolah rendah. 

Walau bagaimanapun, nilai pekali tersebut menunjukkan bahawa kekuatan hubungan antara 

kedua-dua konstruk adalah rendah dan tidak boleh ditafsirkan sebagai hubungan sebab-akibat. 

 

Analisis mengikut dimensi menunjukkan bahawa kesemua dimensi amalan pengurusan 

mempunyai hubungan positif dan signifikan dengan keutuhan nilai integriti. Dimensi menyelia 

operasi mencatatkan pekali korelasi tertinggi (r = .245, p < .001), diikuti penyelesaian masalah (r 

= .223, p < .001), perancangan (r = .167, p = .001) dan bimbingan (r = .106, p = .028). Walaupun 

magnitud hubungan berbeza antara dimensi, kesemua hubungan yang diperoleh bergerak dalam 

arah positif. 

 

Secara keseluruhannya, keputusan analisis menunjukkan bahawa terdapat hubungan yang 

signifikan antara amalan pengurusan tindakan tatatertib dengan keutuhan nilai integriti dalam 

kalangan pentadbir sekolah rendah yang dikaji. Oleh itu, hipotesis nol yang menyatakan bahawa 

tidak terdapat hubungan yang signifikan antara amalan pengurusan tindakan tatatertib dengan 

keutuhan nilai integriti ditolak. 

Keputusan dan Perbincangan 

 

Dapatan kajian menunjukkan bahawa amalan pengurusan tindakan tatatertib mempunyai 

hubungan positif dan signifikan dengan keutuhan nilai integriti pentadbir sekolah rendah (r = .294, 

p < .001). Hubungan positif tersebut menunjukkan bahawa pentadbir yang mencatatkan skor 

amalan pengurusan yang lebih tinggi cenderung mencatatkan skor keutuhan nilai integriti yang 

lebih tinggi. Walau bagaimanapun, nilai pekali korelasi menunjukkan bahawa kekuatan hubungan 

antara kedua-dua konstruk adalah rendah. Dapatan ini perlu ditafsirkan sebagai suatu perkaitan 

dan bukannya hubungan sebab-akibat kerana integriti tidak terbentuk melalui satu faktor secara 

tersendiri, tetapi berkait dengan interaksi antara nilai individu, sistem pengurusan, kepimpinan dan 

persekitaran organisasi (Sajari et al., 2023; Fuerst et al., 2023; Roy et al., 2024). 

 

Dapatan tersebut mempunyai persamaan dengan literatur kepimpinan dan pengurusan 

pendidikan yang menekankan kedudukan pemimpin dalam membentuk proses serta persekitaran 

organisasi. Hallinger (2020) memberikan perhatian kepada peranan kepimpinan dalam 

pembangunan dan penambahbaikan organisasi pembelajaran, manakala Leithwood et al. (2020) 

menegaskan kepentingan kepimpinan sekolah terhadap keberkesanan organisasi. Bush (2022) pula 

melihat kepimpinan dan pengurusan pendidikan melalui pelbagai perspektif organisasi yang 

menuntut pemimpin menyesuaikan tindakan dengan konteks institusi. Dalam persekitaran yang 

berhadapan dengan perubahan dan cabaran, kapasiti kepimpinan serta daya tahan organisasi turut 

penting bagi memastikan fungsi sekolah dapat dilaksanakan secara berkesan (Harris & Jones, 

2022). 

 

Hubungan antara amalan pengurusan dengan keutuhan nilai integriti turut dapat dihuraikan 

melalui Teori Peranan Pengurusan Mintzberg. Mintzberg (1973, 1980) menjelaskan bahawa tugas 

seseorang pengurus melibatkan peranan interpersonal, pengurusan maklumat dan pembuatan 

keputusan. Dalam konteks kajian ini, perancangan, penyelesaian masalah, bimbingan dan 

menyelia operasi menggambarkan fungsi pengurusan yang memerlukan pentadbir berinteraksi 

dengan warga organisasi, menilai maklumat, membuat pertimbangan dan memastikan 

tanggungjawab dilaksanakan secara teratur. Oleh itu, hubungan positif yang ditemukan 

memberikan petunjuk bahawa pelaksanaan fungsi pengurusan dan keutuhan nilai integriti 

merupakan dua aspek yang saling berkaitan dalam pentadbiran sekolah. 

 

Analisis berdasarkan dimensi menunjukkan bahawa menyelia operasi mencatatkan pekali 

korelasi tertinggi dengan keutuhan nilai integriti (r = .245, p < .001). Dapatan ini memberikan 

petunjuk tentang kepentingan fungsi penyeliaan dalam memastikan tugas, prosedur dan 

tanggungjawab organisasi diberikan perhatian secara berterusan. Dalam pengurusan tindakan 

tatatertib, keberkesanan sesuatu peraturan bukan sahaja bergantung pada kewujudannya, tetapi 

turut memerlukan pelaksanaan dan pemantauan yang konsisten. Wook et al. (2023) menunjukkan 

bahawa pembudayaan etika dan integriti dalam organisasi sektor awam memerlukan komitmen 

pengurusan serta mekanisme pemantauan yang berkesan. Oleh itu, penyeliaan operasi boleh 

menjadi salah satu fungsi pengurusan yang menyokong akauntabiliti dan pematuhan terhadap 

prosedur dalam pentadbiran sekolah. 

 

Dimensi penyelesaian masalah menunjukkan hubungan positif dan signifikan dengan 

keutuhan nilai integriti (r = .223, p < .001). Dalam pengurusan tindakan tatatertib, pentadbir boleh 

berhadapan dengan situasi yang memerlukan penelitian maklumat, pertimbangan terhadap 

peraturan dan keputusan yang mengambil kira tanggungjawab profesional. Hal ini menjadikan 

proses membuat keputusan sebahagian penting daripada amalan pengurusan. Mintzberg (1973) 

meletakkan pembuatan keputusan sebagai salah satu kelompok peranan utama seseorang 

pengurus, manakala Mintrop (2012) memperlihatkan cabaran pemimpin pendidikan dalam 

mengimbangi tuntutan akauntabiliti, nilai profesional dan keperluan organisasi dengan integriti. 

 

Dimensi perancangan turut mempunyai hubungan positif dan signifikan dengan keutuhan 

nilai integriti (r = .167, p = .001). Perancangan menyediakan hala tuju bagi pelaksanaan sesuatu 

tanggungjawab dan membantu pentadbir menentukan tindakan, prosedur serta keutamaan sebelum 

sesuatu keputusan dilaksanakan. Dalam pengurusan sekolah, kejelasan proses dan pembahagian 

tanggungjawab dapat membantu mewujudkan pentadbiran yang lebih teratur dan telus. 

Penyelidikan mengenai kepimpinan sekolah turut menunjukkan bahawa tindakan pemimpin dan 

keupayaan organisasi mempunyai kedudukan penting dalam pencapaian serta penambahbaikan 

sekolah (Hallinger, 2020; Leithwood et al., 2020; Liebowitz & Porter, 2019). 

 

Walaupun bimbingan menunjukkan pekali korelasi paling rendah antara empat dimensi, 

hubungannya dengan keutuhan nilai integriti masih signifikan (r = .106, p = .028). Dapatan ini 

tidak bermaksud bimbingan tidak penting, tetapi menunjukkan bahawa perkaitannya dengan 

integriti adalah lebih kecil berbanding dimensi lain dalam sampel kajian. Bimbingan melibatkan 

interaksi, komunikasi dan sokongan profesional yang dapat membantu warga organisasi 

memahami tanggungjawab, prosedur serta jangkaan organisasi. Kepimpinan yang berorientasikan 

pembangunan kapasiti dan sokongan profesional turut diberikan perhatian dalam literatur 

kepimpinan sekolah (Hallinger, 2020; Bush, 2022). Johari et al. (2022) pula menunjukkan bahawa 

kompetensi kepimpinan, termasuk aspek integriti dan keadilan, mempunyai kedudukan penting 

dalam keberkesanan pemimpin institusi. 

 

Secara keseluruhannya, pola hubungan positif bagi keempat-empat dimensi 

memperlihatkan bahawa keutuhan nilai integriti mempunyai perkaitan dengan pelaksanaan 

beberapa fungsi pengurusan dan tidak tertumpu kepada satu dimensi sahaja. Dapatan ini selari 

dengan kajian sektor awam yang menunjukkan bahawa integriti organisasi berkait dengan iklim 

etika, kompetensi, komitmen pengurusan dan faktor organisasi (Sajari et al., 2023). Mohamad 

Azizal Abd Aziz et al. (2015) turut menghubungkan sistem integriti, kawalan dalaman dan amalan 

kepimpinan dengan akauntabiliti sektor awam. 

 

Dapatan kajian juga menyokong pandangan bahawa integriti perlu difahami melebihi 

pematuhan formal terhadap peraturan. Fuerst et al. (2023) mengetengahkan integriti organisasi 

sebagai konstruk yang melibatkan nilai, budaya organisasi, tadbir urus dan tingkah laku. Roy et 

al. (2024) pula menekankan kedudukan budaya etika, kepimpinan dan sistem akauntabiliti dalam 

organisasi. Dalam konteks Malaysia, kajian Sajari et al. (2023) dan Wook et al. (2023) turut 

menunjukkan bahawa pembudayaan integriti memerlukan sokongan sistem organisasi, 

kepimpinan dan mekanisme pengurusan yang berfungsi secara berterusan. 

 

Dari sudut praktikal, dapatan kajian memberikan petunjuk bahawa usaha memperkukuh 

integriti pentadbir sekolah boleh dilaksanakan seiring dengan pembangunan kompetensi 

pengurusan. Program pembangunan profesional boleh mempertimbangkan pengintegrasian 

kemahiran merancang, menyelesaikan masalah, memberikan bimbingan dan menyelia operasi 

dengan pertimbangan etika, akauntabiliti serta tanggungjawab profesional. Pendekatan tersebut 

dapat membantu pentadbir mengurus tanggungjawab secara lebih sistematik tanpa memisahkan 

kecekapan pengurusan daripada penghayatan nilai integriti. 

Walau bagaimanapun, hasil kajian perlu ditafsirkan berdasarkan batas reka bentuk 

penyelidikan. Oleh sebab kajian menggunakan reka bentuk keratan rentas dan Korelasi Pearson, 

hubungan yang signifikan tidak membuktikan bahawa amalan pengurusan menyebabkan 

peningkatan keutuhan nilai integriti. Dapatan hanya menunjukkan bahawa kedua-dua konstruk 

mempunyai perkaitan positif dalam kalangan pentadbir yang dikaji. Integriti juga merupakan 

konstruk yang kompleks dan boleh dipengaruhi oleh budaya organisasi, kepimpinan, iklim etika, 

nilai individu serta sistem akauntabiliti. Oleh itu, dapatan kajian lebih tepat ditafsirkan sebagai 

bukti empirikal mengenai perkaitan antara amalan pengurusan tindakan tatatertib dengan keutuhan 

nilai integriti dan bukannya bukti hubungan sebab-akibat. 

 

Kesimpulan 

 

Kajian ini mendapati bahawa amalan pengurusan tindakan tatatertib mempunyai hubungan positif 

dan signifikan dengan keutuhan nilai integriti dalam kalangan pentadbir sekolah rendah (r = .294, 

p < .001). Kesemua dimensi amalan pengurusan yang diteliti turut menunjukkan hubungan positif 

dan signifikan dengan keutuhan nilai integriti. Dimensi menyelia operasi mencatatkan pekali 

hubungan tertinggi, diikuti penyelesaian masalah, perancangan dan bimbingan. Walaupun 

kekuatan hubungan yang ditemukan adalah rendah, pola hubungan positif tersebut menunjukkan 

bahawa pelaksanaan fungsi pengurusan yang lebih sistematik mempunyai perkaitan dengan 

keutuhan nilai integriti pentadbir sekolah. 

 

Dapatan ini memberikan sumbangan empirikal dengan menghubungkan amalan 

pengurusan tindakan tatatertib secara keseluruhan dan mengikut dimensi dengan keutuhan nilai 

integriti dalam konteks pentadbiran sekolah rendah di Sabah. Kajian ini turut memperluas 

penggunaan Teori Peranan Pengurusan Mintzberg dalam menjelaskan bahawa fungsi 

perancangan, penyelesaian masalah, bimbingan dan penyeliaan operasi bukan sahaja berkaitan 

dengan kecekapan pengurusan organisasi, tetapi turut mempunyai perkaitan dengan nilai integriti 

pentadbir sekolah. 

 

Dari sudut praktikal, program pembangunan profesional pentadbir sekolah boleh 

mempertimbangkan pengintegrasian kompetensi pengurusan dengan pertimbangan etika, 

akauntabiliti dan tanggungjawab profesional. Walau bagaimanapun, reka bentuk keratan rentas 

dan penggunaan data penilaian kendiri tidak membolehkan kesimpulan sebab-akibat dibuat. 

Kajian akan datang boleh menggunakan reka bentuk longitudinal atau kaedah campuran serta 

meneliti faktor lain seperti budaya organisasi, iklim etika, kepimpinan dan sistem akauntabiliti 

bagi memberikan pemahaman yang lebih menyeluruh tentang keutuhan nilai integriti pentadbir 

sekolah. 

